
Шелепи, Н. Хусанкай поэта : (ырӑ сунса)  

 

Сăн-сăпатна сăнаса 

Пăхатăп та - Пушкин сăнě пек  

Туйăнать вал мана.  

Тěсӳ-питӳ салху,  

Сăмаху япшар,  

Шăнкăрчă сасси пек  

Илтěнет хăлхана.  

Таçтан тупнă эсě  

Вал поэт сăнне,  

Вěри Африкăри  

Негрсен юнне?  

Пăхнăçемěн пăхас килет  

Вӑл мěлкӳне,  

Илтес килет  

Хěрӳ вут чěлхӳне.  

Те пěчěкрен пит 

Мěскěн ӳснěрен, 

Те йывăр хурлăх 

Нутай тӳснěрен 

Çавӑ йывăр ӗçе 

Хăйса тытăннă,  

Те хастарлăхна  

Лайăх сиснěрен? 

Арăслан пекех  

Малалла ыткӑнатăн,  

Пултарулăхна 

Хытă шанатăн. 

Хамăр çырулăх 

Илемне курасшăн 

Хěрӳ вут çулăмě пек 

Çунатăн, 

Ӗçле-ěçле, 

Вăренсе, хăват пухса, 



Сцена сине 

Сисе-сике тухса, 

Халăх ҫине хытă 

Тинкерсе пăхса, 

Çӗлен пек явăнан,  

Пуçна ухса.  

Хулăн тутусене  

Мěлт-мěлт уçса,  

Иěпкěн хура куçна  

Мăч хупса,  

«Бис! Бис!» тесе  

Нумай ал çуптаран,  

Хура кăтра çӳçне  

Вăй вылятса.  

Эсě çамрăк та,  

Поэт та, студент та...  

Санăн ěмěт 

Нумай-ха малалла.  

Хулара чăваш чěлхи  

Чухăн халӗ, 

Пит хытă астумалла 

Ялалла. 

Чăваш чěлхи 

Пуйтăр, çутăлтăр тесен, - 

Пирěн ăна вăй 

Нумай памалла; 

Ун çулне пěлсе, 

Сиссе юсамалла, 

Хăйěн тымарě тӑрӑх 

Ямалла. 

